
Speerpunten Verkiezingsprogramma BBB

WONINGBOUW
Iedere burger een thuus

IMMIGRATIE & ASIEL
Asiel en migratie, eerlijk en draagbaar

ARMOEDEBESTRIEDING
Waarken möt lonen, veur iederiene

As waarken niet giet, zorge wij veur oe

Goed fersoen, goed pensioen

ECONOMIE
Trots op oenze bedrieven

Contant geld, overal te besteden

Belasting is prima, maor wel eerlijk

Ook digitaal de meins centraal

KLIMAAT
Wie rood stiet, kan niet gruun doen

GEZONDHEIDSZORG
Gien zorgen om oen zorg!

LANDBOUW & VISSERIJ
Voldoende voedsel uut eigen laand

DEFENSIE
Midden in de wereld, vol daadkracht

VEILIGHEID
Veiligheid veur iedere wieke en dorp

Criminaliteit mag niet lonen

BETROUWBARE OVERHEID
De overheid is er veur de burgers en niet andersumme

Waark, inkomen, wonen, onderwies, gezondheid, welzijn, sociale cohesie en leefumgeving doet er allemaole 

GELIEKTIEDIG toe. Bouwen en wonen is een sociale opgave. BBB hef oog veur de meins aachter de woning

zukende. Um die reden moere wij aans ummegaon mit de bestaonde woningveurraad én wille wij fors meer 

betaalbare wonings bijbouwen. Minder controle en meer flexibiliteit. Daorbij beholdt BBB wel realiteitszin. 

Wij kunt as overheid niet allent dicteren maor moet ook faciliteren en samenwaarken. Veur woningbouw

productie hej niet allent woningcorporaties en gemienten neudig, maor ook maarktpartijen en investeerders.

De Europese regelgeving bödt de meugelijkheid um reden van groot openbaar belang an te wiezen waor

deur in ofwieking van de milieuregelgeving, zoas stikstof, toch snel vergund kan worden. BBB wil daor 

gebruik van maken veur het grote belang van het wegwaarken van de tekörten op de woningmaarkt. De 

stikstofwet möt volledig op de schuppe waorbij niet stikstof maor behold en herstel van de netuur centraal 

komp te staon (zie heufdstuk Landbouw).

BBB wil het bouwen van neie wonings weer antrekkelijk en beter betaalbaar maken. Ien van de ofwegings 

die wij daorbij maakt is um de regelgeving veur neie wonings, zoas het bouwbesluut en duurzaamheids

eisen, de komende jaoren te bevriezen. Zo weet bouwers, ontwikkelaars én kopers waor zij an toe bint. 

Wij zet extra in op verduurzaming van bestaonde wonings deur (financiële) stimulering maor zunder 

drang of dwang.

Wij blieft inzetten op zoveul meugelijk woningbouw op lege en beschikbare plekken binnen de bestaonde 

dorpen en steden. Um de woningnood verder op te lössen zal der flink efficiënter ebouwd moeten worden. 

BBB wil onder meer inzetten op meer innovatie en fabrieksmatige woningbouw. Der is de ofgelopen jaoren 

veul focus ewest op stedelijk bouwen. Hoewel de bouw in grote steden belangriek blif, is het oneerlijk 

veur de woningzukenden op het plattelaand um heur niet te helpen. Veul jongern wilt immers in het eigen 

dorp blieven wonen en de veule kleinere bouwprojecten veur de dorpen telt bij mekaar ook flink mit. Wij 

wilt het beleid dus weer laoten waarken veur bouw in dorpen én steden.

Oenze woningmaarkt kan de drok niet meer an. Wij vuult oens daorumme genoodzaakt um ook te kieken 

naor de vraogkaante van de woningmaarwkt. De drok vanuut statushouders die een woning toeewezen 

kriegt, arbeidsmigranten die in de reguliere woningveurraod huusvest wordt en ook de vraoge van expats 

en butenlaandse studenten wordt steeds groter. Dit verdrokt aandere Nederlaandse burgers die al jaoren 

op de wachtlieste staot. BBB kös der veur heur nou extra andacht te geven en de woningmaarkt eerst 

weer in balans te brengen.

Woningbouw
Iedere burger een thuus

BBB hef meinsenrechten hoog in ‘t vaandel. Meinsen die echt op de vlucht bint veur oorlogen, of van wie 

heur leven en/of dat van heur gezin ernstig wordt bedreigd en dat kunt antonen, moet ehölpen worden. 

De asielcrisis belast nou echter oenze samenleving anzienlijk en wij moet via een quotum hier paal en 

perk an stellen. Statusholders die in Nederlaand een thuus evunden hebt helpe wij mit een vlotte integratie 

in oenze samenleving. BBB mak daor waark van.

Al decennia lang wordt prebeerd de enorme instromen onder controle te kriegen. Telkens mislokte dit. 

An de lopende baand wordt er migratierecords ebreuken en in Ter Apel sleupen meinsen buten. In meerdere 

dorpen van oens laand wordden meinsen terroriseerd deur overlastgevende veiligelanders. BBB hef dit 

aans veur ogen. BBB wil de asielinstroom drastisch bepaarken, de huzen weer eerlijk verdielen en de 

asielprocedures an de butengreinzen van de EU laoten deurlopen. Hier gaore wij ook hard mit oenze 

voeste veur op e taofel slaon bij de EU.

Een Europese anmeldbalie veur verzuuk tot asiel veurkomp meinsenhaandel. De EU kan ook anmeldcentra 

in de regio inrichten, zodat asielzukers daor terechte kunt en de procedure daor ook ofehaandeld wordt, 

zoas bijveurbeeld in Tanzania, Malawi, Namibië of Senegal. Nou trekt asielzukers deur de Sahara en blef 

het verdienmodel van de meinsenhandelaren intact.

Asiel is allent meugelijk voor meinsen die op basis van de gronden van de Conventie van Genève (vervolging 

politieke en religieuze reden) hierveur in anmaarking koomt. Niet wegens aarmoede, ontheemding etc., 

want daorveur is opvang in de regio bedoeld.

De demografische drok vanuut Afrika blif toenemen. De bevolking kent nou 1,2 miljard meinsen en dit wordt 

naor verwachting 2,4 miljard in 2050 en roem 4 miljard in 2100. Dat vereist dus een Afrikabeleid! De 

neudzakelijke schakel hierin is voedselzekerheid. Dat is allent te bereiken mit een intensievere landbouw 

en veeteelt dan nou het geval is. Nigeria hef nou roem 200 miljoen inwoners. Dat giet naor 600 miljoen 

in 2100. Mit extensief geiten holden kooj der niet. Dat vrag um een technologisch intensievere anpak. 

Hierveur hebbe wij kennis in huus um Afrikaanse laanden te helpen.

Oenze woningmaarkt, de zorg en aandere voorzienings, kunt de drok niet meer an. Wij vuult oens daorumme 

genoodzaakt um ook te kieken naor de vraogkaante. De drok vanuut statusholders die een woning kriegt 

toeewezen, arbeidsmigranten die in de reguliere woningveurraod huusvest wordt en ook de vraoge van 

expats en butenlaandse studenten wordt steeds groter. Dit verdrokt aandere Nederlaandse burgers die 

al jaoren op de wachtlieste staot. BBB kös der veur heur nou extra andacht te geven en de woningmaarkt 

eerst weer in balans te brengen. Dat impliceert dat wij de migratiedrok wilt bepaarken, waorbij wij oens 

realiseert dat dat niet ienvoudig zal wezen. 

Asiel en migratie, eerlijk en draagbaar
Immigratie & Asiel

De enorme waardevermindering van oens geld, inclusief de gestegen kosten veur oens levensonderhold 

en de staark estegen energiepriezen, zorgt derveur dat meer dan een miljoen burgers onder de aarmoede

greins terechte koomt. BBB stiet veur koopkrachtbeschaarming en aarmoedebestrieding; wij laot gieniene 

aachter. Belastings wordt op dit moment deur de overheid niet allent gebruukt um taken uut te voeren 

maor ook um het gedrag van burgers en de samenleving te sturen. Dat slat zelfs zover deur, dat onder

waarpen as vleistax en sukertax telkens weer opduukt.

Waark is ien van de fundamenten van oenze samenleving. Deur te waarken kriej financiële ruumte, sociale 

contacten en voldoening. Ie levert een bijdrage an de samenleving en deur de ervaringen diej opdoet, hej 

de meugelijkheid um oe as persoon brieder te ontwikkeln. Iederiene krig dezölfde kaansen en meugelijk

heden, maor wij realiseert oens ook dat niet iederiene kán waarken of in dezölfde mate mag waarken. Wij 

kiekt mit evenveule waardering naor waarknemers die praktisch waark verricht as naor waarknemers die 

theoretisch waark verricht.

In de ofgelopen jaoren bint oenze verwachtings ten aanzien van waark en de invulling daorvan staark 

veraanderd. Zo wissele wij vaker van waarkgever en daorbij stappe wij ook vaker over naor een nei waark

gebied. Sinds covid is het veur sommige beroepen hiel gewoon eworden om oen waark diels online te 

verrichten. De wereld waorin wij waarkt is veraanderd, waordeur neie beroepen ontstaot en olde beroepen 

verdwijnt. Deur de toenemende vergriezing van de samenleving nemp de krapte op de arbeidsmaarkt 

toe. Het is in sommige sectoren hiel aarg moeilijk um an voldoende gekwalificeerd personeel te komen, 

wat mit veroorzaakt wordt deur een tekört an praktisch opgeleid personeel.

Niet allent betaald waark is belangriek. Wij wilt dat iedere vorm van arbeid die bijdrag an oenze samen

leving belangriek is. Daorumme wille wij dat de waardering veur de meinsen die een actieve bijdrage an 

de maatschappij levert, bijveurbeeld as mantelzorger, vrijwilliger of opvoeder van kiender, geliek is an de 

waardering veur de meinsen mit een betaalde baan. Soms zit het gewoon tegen.

Much oen arbeidsrelatie veraandern vanwege omstandigheden, dan kriej hulp. Lokt oen huidige waark 

niet meer, dan gaore wij op zuuk naor waj nog wel kunt. En as waarken hielemaole niet meer giet, zorge 

wij goed veur oe. We dreeit de invoering van de neie Pensioenwet terogge. Het aparte pensioensysteem 

veur Politieke Ambtsdragers (Appa) wordt ofeschaft. Politieke Ambtsdragers wordt onderdiel van hetzölfde 

pensioensysteem dan de rest van Nederlaand. De pensioengerechtigden en pensioendielnemers kriegt 

invloed op de keuzes die pensioenfondsen maakt op het gebied van beleggingsdoelen. Wie niet het risico 

wil lopen op een leger pensioen möt kunnen kiezen veur beleggingsdoelen die meer naodrok legt op 

rendement as bijveurbeeld op duurzaamheid.

Waarken möt lonen, veur iederiene
As waarken niet giet, zorge wij veur oe
Goed fersoen, goed pensioen

Armoedebestrieding



10

VISIE EN VERKIEZINGSPROGRAMMA 2023-2027 SAMENVATTING



11

VERKIEZINGSPROGRAMMA 2023-2027SAMENVATTING

Een staarke economie is een economie die uutgiet van eigen kracht. Wij waardeert wat wij as laand in 

huus hebt. Wij zet in op de dingen waor wij goed in bint en ondersteunt de sectoren waormit wij veurop

loopt in de wereld. Een staarke, hoogwaardige economie is ook neudig um sociaal, cultureel en techno

logisch bij de tied te blieven en um ontwikkeling van zaken betaalbaar te holden. Een staarke economie 

zorgt veur waarkgelegenheid en inkomsten veur de overheid.

Dit geldt allemaole ook veur oenze voedselsector en ook veur de maakindustrie in oens laand. Plekken 

waor honderdduzenden meinsen hard an ‘t waark bint um heur brood te verdienen, efficiëntie en innovatie 

an te jagen, te importeren en te exporteren en an alledaagse behoeften te veurzien. Iets waor Nederlaand 

te lange een slecht en inconsistent beleid op evoerd hef. Wij wilt stoppen mit regels op regels en meer 

ruumte bieden veur ondernemerschap, innovatie en vergroening.

Ondernemen gebeurt bij bedrieven, van multinationals, grote ondernemings, femiliebedrieven, MKB’ers tot 

zzp’ers. Het MKB en de femiliebedrieven speult een belangrieke rolle in het creëren en behold van oenze 

welvaart. Dizze ondernemings bint verantwoordelijk veur ongeveer 70% van de banen in Nederlaand. 

BBB viendt dat de overheid een beleid möt voeren wat dizze ondernemers veur Nederlaand beholdt.

Veule meinsen en bedrieven maakt gebruuk van pinbetalings en aandere digitale betalingsmeugelijkheden. 

Maor der blieft meinsen en bedrieven die de veurkeur geeft an contante betalings. Baanken bint een be

langrieke partner in het bestrieden van financiële criminaliteit, zoas ondermijning. Baanken moet heur 

wettelijke verplichtings die bijdraagt an het vermindern van criminaliteit en het verhogen van de veiligheid 

naokomen.

De enorme waardevermindering van oens geld inclusief de gestegen kosten veur oens levensonderhold 

en de staark estegen energiepriezen zorgt derveur dat meer dan een miljoen burgers onder de aarmoede

greins terechte koomt. BBB stiet veur koopkrachtbeschaarming en aarmoedebestrieding; wij laot gienie

ne aachter. Belasting wordt op dit moment deur de overheid niet allent gebruukt um taken uut te voeren 

maor ook um het gedrag van burgers en de samenleving te sturen. Dat slat zölfs zover deur, dat onder

waarpen as vleistax en sukertax telkens weer opduukt.

Een specifiek Ministerie van Digitalisering möt hum richten op het ontwikkeln van een neie nationale digitale 

strategie en het coördineren van digitale innovatie over diverse sectoren. Ook möt het ministerie de juuste 

regels waarborgen um de juuste regelgeving en beleidsmaotregels um burgers, bedrieven en infrastruc

tuur te beschaarmen. Het is van cruciaal belang dat de overheid een proactieve rolle speult in het sturen 

en vormgeven van digitale transformatie, mit  as veurnaamste doel de meins centraal te holden en de 

brogge tussen burger en overheid veule staarker te maken.

Economie
Trots op oenze bedrieven
Contant geld, overal te besteden
Belasting is prima, maor wel eerlijk
Ook digitaal de meins centraal

Mit een greuiende wereldbevolking en mit steeds meer economische activiteiten is het klimaat steeds 

meer onder drok komen te staon. Hoewel het klimaat al sinds het ontstaon van de aarde an autonome 

veraandering onderhevig is, hef de meinsheid zeker ook een impact. Hoe groot die invloed is, daor verschilt 

mienings en onderzuken over. Vanuut rentmeesterschap streeft BBB naor een samenleving waorbij wij, veur 

zover wij der invloed op hebt, en waor, oenze impact op het klimaat bepaarkt.

De grootste impact op het klimaat lieke wij te hebben deur oens gebruuk van energiebronnen. Een uut

daging, want oens leven hef zuch ontwikkeld in een situatie waorin wij staark afhankelijk eworden bint 

van externe energiebronnen. Het klimaat is het gehiel van weersomstandigheden (as temperatuur, wiend 

en neerslag) die gedurende een bepaolde periode een gebied karakteriseert. Dit is dus groter as allent de 

CO₂concentratie (0,03%) in oenze atmosfeer. Veuralsnog is de focus op CO₂reductie. Daorbij is van 

essentieel belang dat doelstellings zowel draagvlak as ook participatie van de bevolking hebt. Allent samen 

kunt wij een veraandering in gaank zetten en tot een succes maken. Het beneudigde draagvlak en acceptatie 

kunt realiseerd worden as besluutvorming transparant is en de lusten en lasten eerlijk verdield wordt.

Daorbij wege wij alle belangen mit en kieke wij naor het grote gehiel. Wereldwied drag Nederlaand slechts 

0.4% bij an de wereldwiede CO₂uutstoot en oenze CO₂voetofdrok per inwoner is al veule lager dan van 

mienig aander (westers) laand. De energietransitie speult bij het behalen van CO₂doelstellings een be

langrieke rolle.

De energietransitie vrag um een Deltaplan. Neie activiteiten zult er opebouwd moeten worden, terwijl 

aandere activiteiten umme of ofebouwd wordt. Dit veraanderproces vrag grote investerings deur be

drieven, veulal zult de priesstijgings die daor het gevolg van bint worden deurbelast an de burger. De 

burger möt dizze lastenverzwaoring wel kunnen blieven dragen. Daorumme zette wij in op een rechtvaardige 

verdieling van de kosten die samengaot mit de klimaatregels.

Veur een bijdrage an het klimaat en het ende van het gebruuk van fossiele braandstoffen is het dus van 

belang dat wij de transitie naor duurzame energie maakt. Tiedens dizze transitie zulle wij gien fossiele 

energiebronnen uutfaseren zolange betaalbare duurzame alternatieven nog niet beschikbaar bint.

De overheid hef de verantwoordelijkheid um te zorgen veur een goeie infrastructuur, as een elektriciteits

net, waor dizze anbieders en ofnemers van energie gebruuk van kunt maken. Dat betiekent dat wij zowel 

staark moet investeren in het elektriciteitsnet as dat wij zeker ook het netwerk slimmer moet gaon gebruken 

um piekmomenten mit overbelasting van het net te bepaarken. BBB streeft naor een samenleving die 

gebruuk kan blieven maken van betaalbare duurzame energie, want wie rood stiet, kan niet gruun doen.

Klimaat
Wie rood stiet, kan niet gruun doen

Het is twei veur twelf in de zorg. Het zorgstelsel is inmiddels zo goed as vaastelopen. De maarktwaarking 

in de zorg hef opeleverd dat zorgbehaandelings op heurzelf goedkoper eworden bint. Nao het invoeren 

van de maarktwaarking binne wij echter ook meer zorg gaon consumeren. Der is de ofgelopen jaoren een 

concentratie bij zorgverzekeraars ontstaone. De commercialisering van zorginstellings mit bijbeheurende 

kostenverhogende anbestedingsveurwaarden, protocollering en aandere administratieve verplichtings, 

zorgt dat wij inmiddels tegen de greinzen opelopen bint.

Der waarkt zo langzamerhand hiel veule meinsen AN de zorg en niet meer IN de zorg. Daornaost kan der 

technisch veule meer en bint er steeds meer dure medicienen op de maarkt ekomen die lange niet altied 

veur genezing zorgt. Deur personeelstekört ontstaot der steeds meer gaten in de zorgverlening.

BBB stiet veur een zorgsysteem waorin iederiene, ongeacht inkomen of umstandigheden, toegang hef tot 

zorg en de beneudigde hulp ontvangt. Oens doel is een zorgsysteem waorin wij ummekiekt naor mekaar, 

mit respect en waardigheid veur elk individu.

In oenze visie stiet de meins (en niet de verzekeraar) in al zien biezunderheid centraal; de patiënt én de 

zorgprofessional. Gien meinse is immers hetzölfde. Wij geleuft in de autonomie van de zorgprofessional en 

hebt vertrouwen in heur vermogen om de juuste ofwegings en keuzes te maken veur de best meugelijke 

zorg. Wij streeft naor een meinsgerichte benadering, waorbij wij de administratieve lasten tot een minimum 

wilt bepaarken um de focus te leggen op de behoeften van de patiënten. Protocollen bint daor dienst

baar an, maor mugt het gesprek dat giet over goeie zorg niet smoren.

BBB wil dan ook dat rigoreus eschrapt wordt in allerlei bureaucratische systemen die der toe eleid hebt 

dat een verpleegkundige ongeveer 40% van heur tied besteedt an papier en wat ién van de heufdredenen 

is waorop waarknemers de zorg verlaot. Wij wilt dat waarken IN de zorg belangrieker wordt dan waarken 

AN de zorg. Een diel van oenze maotregels levert geld op, maor een diel kost op de körte termijn meer 

geld. Toch zulle wij de komende 4 jaor moeten investeren in gezondheidszorg en preventie um in de toe

komst juust kosten te kunnen besparen. Dat is gezond verstaand.

BBB wil waarken an ‘t verbetern van de gezondheidszorg en dat zulle wij doen vanuut vier pijlers:

1. De basiszorg möt dichtebij beschikbaar wezen veur iederiene

2.  De regie op de zorg komp te liggen bij zorgprofessionals en niet bij beleidsmakers of zorgverzekeraars

3.  De zorg möt weer antrekkelijk worden um in te waarken

4.  Gezonde leefstijl en sport veur iederiene

Pandemieën zoas de coronacrisis hebt grote gevolgen veur oenze samenleving. BBB viendt het belang

riek dat wij lessen trekt uut de anpak van de coronacrisis, zodat wij bij een volgende crisis niet dezölfde 

fouten maakt.

Gezondheidszorg
Gien zorgen om oen zorg!

Voedselzekerheid is veur veul laanden in de wereld elke dag opnei een zorg. Wij in Nederlaand hebt de 

luxe combinatie van een gematigd zeeklimaat en een vruchtbare delta. Wij bint daormit ién van de miest 

geschikte regio’s veur voedselproductie ter wereld. Wij hebt daormit een verantwoordelijkheid tot over 

oenze greinzen hen. Dit zorgt derveur dat Nederlaand internationaal hoog in anzien stiet en oenze landbouw 

en visserijsector van staark strategische waarde is. BBB viendt een staarke agrarische en visserij sector 

belangriek. Veur de voedselzekerheid en banen, maor ook veur de leefbaarheid van het plattelaand en de 

kustgemienschappen.

BBB viendt het belangriek dat Nederlaand roem kan veurzien in heur eigen voedselbehoefte, zodat voedsel 

ook in de toekomst betaalbaar en beschikbaar blef. Wij exporteert veul kennis, innovatie en producten 

waormit wij toegevoegde waarde kunt levern. Tegeliekertied importere wij agrarische producten en voe

dingsmiddeln die hier minder een natuurlijke oorsprong hebt. As handelsnatie verzekere wij oens deur 

middel van import en export van voedselzekerheid. Veur oenszölf, maor ook veur de laanden direct um 

oens hen, mit veule andacht veur dierenwelzijn en milieu.

Dit is de reden dat wij wilt dat voedselzekerheid en leefbaarheid mit gaot wegen in veraanderings van 

ruumtegebruuk. Nou waarkt 600.000 meinsen in de Nederlaandse agrarische sector, wat betiekent dat 

er 12 gezinnen per boer/teler/tuunder, direct of indirect economisch ofhankelijk bint van dizze sector. Wij 

ziet dat een leefbaar plattelaand dreeit um oenze boeren, telers, tuunders en vissers. Umdat zij zorgt veur 

boeren natuur, waark, actief bint in het verienigingsleven of heur laand ter beschikking stelt veur dorps

feesten. Zunder dizze meinsen hebbe wij gien karakteristiek laandschap, bloemencorso, visserijdagen of

trekkertrek meer.

Dit betiekent ook dat het Nederlaandse laandschap mit meinsenhaanden onderholden dient te worden. 

BBB erkent het belang van het, daor waor meugelijk, verstaarken van biodiversiteit. Dit doere wij niet 

deur neie natuurgebieden an te leggen maor deur flora en fauna te beheren in de juuste antallen, wat ook 

soms betiekent dat er gien plekke is veur een soort. Wij verstaarkt de biodiversiteit ook deur educatie, 

vergroening van de umgeving en beheer deur middel van de jacht. Biodiversiteit is niet allent een zaak 

van natuur beheerders en landbouwers, het is een zaak veur een ieder die een verantwoordelijkheid hef 

veur een diel van de butenruumte, dus ook in wieken, steden en dorpen.

BBB wil ook de naam ‘visserij’ terogge in het ministerie van LNV. Dit wordt dus ministerie van Landbouw, 

Natuurbeleid, Visserij en Voedselkwaliteit, mit ién minister an ‘t roer. Der komp wat BBB betreft gien aparte 

minister meer veur Stikstof en Natuur. Dit valt onder de minister van LNVV. BBB wil dat wij overstapt van 

Stikstofbeleid naor Natuurbeleid. De huidige Stikstofwet, möt van taofel en wij richt oens mit een briede 

blik op natuurbeleid, behold van natuur en herstel van natuur waor dat neudig is. De lockdown vanwege 

de wurgende stikstofregels die Nederlaand humzölf opelegd hef, van agrarische ondernemers, infrastruc

turele projecten (o.a. anleg van wegen) en bouw, möt zo snel meugelijk beëindigd worden. Het ministerie 

van LNVV richt hum op behold van alle elementen van het laandschap en zorgt erveur dat er over 50 jaor 

nog steeds eerpels, gruunte, vleis of vis op oen börd lig.

Landbouw & Visserij
Voldoende voedsel uut eigen laand

Wij hebt een antal decennia van ongekende vrede en veiligheid geneuten. Wij hebt as het ware het vredes

dividend van het ende van de Kolde Oorlog ind. Veulen van oens bint opegreuid in een laand van weinig 

grote zorgen, waorin oorlog iets was veur videospellen en bioscoopfilms, hoewel de realiteit nou lat zien 

dat veiligheid en democratie niet vanzölfsprekend bint. Het wordt niet gratis of automatisch egeven.

De invasie van Oekraïne hef dudelijk emaakt hoe belangriek een bekwame krijgsmacht is veur oenze veilig

heid. Wij zult in de toekomst bereid moeten wezen Nederlaandse en/of Westerse kernwaarden en/of 

grondgebied veilig te stellen en te verdedigen. Dit doere wij samen mit aandern, allereerst binnen de 

NAVO en EU, maor wij schuuwt ook niet um op eigen initiatief de belangen van Nederlaand te verdedigen. 

Dit laatste vrag, naost samenwaarking mit de NAVOpartners, um een constructieve investering in de 

autonomie en slagkracht van de krijgsmacht.

BBB viendt dat wij in Nederlaand een robuuste defensieorganisatie moet hebben die zölfstandig maor ook 

in NAVO verbaand van betiekenis is. Daorbij heurt voldoende financiering die constructief en veurspel

baar is veur de lange termijn. Een defensieorganisatie is een organisatie van de lange aodem, namelijk. 

Defensie möt in staat wezen um op de bestaonde arbeidsmaarkt talent an te trekken. Vanuut dit perspectief 

viene wij het belangriek dat de krijgsmacht meer zichtbaar is in ‘t laand.

De afgelopen 25 jaor is er over de gehiele bredte flink ekört op de krijgsmacht. De krimp van de defensie 

organisatie hef eleid tot centralisatie en relatieve onzichtbaarheid. Nou wij weer investeert, is er de kaans 

um regionale zichtbaarheid weer vorm te geven. Een staarke regionale anwezigheid bödt de krijgsmacht 

de meugelijkheid ook regionaal betiekenis te hebben waor het giet um rampenbestrijding en binnen

laandse veiligheid. BBB geleuft in een krachtig professioneel leger dat wereldwied inzetbaar is. Daornaost 

is er ruumte veur een uutgebreide en umvangrieke Nationale Reserve: ter verdediging van Nederlaand, 

veur rampenbestrijding en as brugfunctie tussen de samenleving en krijgsmacht.

Cyber is het neie slagveld as het ankomp op de laandsverdediging. Steeds meer vormen van oorlog gebeurt 

‘onzichtbaar’ of in ‘in de cloud’, in toenemende maote zult burenlaandse hackers pogingen doen zieken

huzen, overheidsdiensten, financiële instellings, schoelen of militaire installaties plat te leggen. Wij moet 

bereid wezen te investeren in technologie en artificial intelligence um de onzichtbare kracht te verstaarken 

en de onzichtbare dreigingen het heufd te bieden.

BBB is trots op oenze defensie en veiligheidsindustrie en helpt ze waor meugelijk um zo de belangen van 

oenze nationale veiligheid optimaal te beschaarmen en daormit het Nederlaandse bedriefsleven goeie 

kaansen te geven. Veteranen verdient oenze collectieve waardering, respect en neudzakelijke zorg. Mit de 

invoering van de Veteranenwet en het Veteranenbesluut bint de eerste stappen ezet um waardering, respect 

en zorg te borgen.

Midden in de wereld, vol daadkracht
Defensie

Een leefbaar Nederlaand vrag um een veilige rechtsstaat. De rechtsorde möt burgers de zekerheid geven 

van een eerlijke behaandeling en een goed functionerende rechtspraak en een overheid die burgers be

schaarmt tegen vandalisme, criminaliteit en ondermijning. De burger verwaacht een effectieve en maat

schappelijk betrökken politieorganisatie en een zorgvuldig Openbaar Ministerie dat waark mak van opsporing 

en vervolging van personen en bedrieven die de rechtsorde an heur leerze lapt.

Inmiddels kent Nederlaand zoveule wetten en regels dat het laand an het vaastelopen is. De beroepsbe

volking is niet groot genog um dizzende allemaole nao te leven en te handhaven. En inmiddels waarkt 

steeds meer meinsen an de controle van het primaire proces terwijl daor onvoldoende meinsen in waarkt. 

Het uutgangspunt dat de burger de wet beheurt te kennen, is zo langzamerhand ridicuul eworden. Rechters 

kunt de hoeveulheid zaken niet meer an. Der möt rigoureus eschrapt gaon worden in de wetten en regels 

waorbij de desbetreffende minister uuteindelijk een knuppe deurhakt wanneer een beroepsgroep der zölf 

niet uut komp. De ofgelopen jaoren is ebleken dat dit neudzakelijk is.

De veiligheidsdiensten en de politie hebt het unieke mandaat in de rechtsstaat um op te sporen en te 

handhaven. BBB viendt dat er meer investeerd kan worden um dizze politie en veiligheidsdiensten dichter 

bij de burger te brengen. Dat vrag meer regionale inzet. De maatschappij is de laatste jaoren verhard en 

waor de geüniformeerde diensten de burger beschaarmt, mag de rechtsorde de geüniformeerde dienst 

beter beschaarmen. Dizze beschaarming möt een wettelijk kader hebben, maor ook op het persoonlijke 

vlak verdient uniformdiensten meer andacht en steun.

De braandweer is een belangriek onderdiel van de veiligheidsorganisatie en dizze is veur de samenleving 

allent betaalbaar wanneer wij de inzet van vrijwilligers meugelijk maakt. Deur de energietransitie hebbe wij 

in Nederlaand te maken mit meer elektra, accu’s en de opkomst van waterstof. De rolle van de braandweer 

wordt dus belangrieker, zowel bij het veurbereiden van bouwplannen as bij het bestrieden van calamiteiten. 

Zeker in de dorpen en regio’s vervult veul braandweerkorpsen naost een veiligheidsfunctie, ook een sociale 

functie veur heur gemienschap. Dizze maatschappelijke betrökkenheid wille wij verstaarken.

Oenze samenleving wordt in toenemende mate ondermijnd vanuut de drugscriminaliteit. Het onvoldoende 

bestrieden van harddrugsgebruuk in de steden leidt tot criminele drugsnetwaarken op het plattelaand. 

Wij staot veur een harde anpak van georganiseerde (drugs)criminaliteit um oenze samenleving veiliger te 

maken en criminele netwaarken te bestrieden. Het risico op ondermijning, de onderwereld die de boven

wereld overnemp, rechtvaardigt forse ingrepen. Nederlaand zal gien narcostaat worden.

Strafmaat is een belangriek instrument in de ofschrikking van criminaliteit aan de iene kaante en an de 

aandere kaante een instrument um de samenleving te beschaarmen tegen individuen die het mit de wet 

en het recht niet te nauw neemt. Wat BBB betreft, schaarpe wij hier en daor de strafmaat an mit de intentie 

meer recht te doen an maatschappelijke waarden.

Veiligheid
Veiligheid veur iedere wieke en dorp
Criminaliteit mag niet lonen

De effectiviteit van landsbestuur is staark afhankelijk van het vertrouwen dat burgers in dat bestuur hebt. 

Wij hebt hier een beheurlijke uitdaging mit mekaar. BBB hef een veurkeur veur een efficiënte overheid die 

zuch richt op heur kerntaken en erkent dat de samenleving niet maakbaar is. De overheid stiet ten dienste 

van heur burgers en niet aandersumme.

De overheid is van oens allemaole en het vertrouwen in de overheid wordt staark beïnvloed deur de mate 

waorin wij oens in de overheid herkent. Het hebben van dezölfde identiteit en dezölfde taol is essentieel 

um mekaer te kunnen begriepen. BBB viendt het belangriek dat iederieme een plekke bij de overheid kan 

innemen en dat daordeur iederiene zuch ook herkent in de overheid.

Een leefbare samenleving mak een overheid niet allent. Die wordt emaakt deur de meinsen die derin 

woont, de overheid is slechts regisseur. Um die rolle goed in te kunnen vullen, moet meinsen in steden, 

regio’s, dorpen en kernen betrökken worden in de veurbereiding en uutvoering van beleid. Wat BBB betreft 

minder centraal en meer regionaal en dichtebij de meinsen. Ook vanuut de regio möt het meugelijk wezen 

de wetgeving te initiëren of veur te stellen. BBB viendt dat de overheid die democratie möt verstaarken 

deur een verbrieding en verdieping van de inspraak van burgers op lokaal niveau. Democratie is niet allent 

stemmen,

maor ook bijdragen deur bijveurbeeld het dielen van ervaring en het geven van advies. Democratie vrag 

um transparantie in besluutvorming en dus een open overheid. Goed bestuur betiekent ook evenwichtig 

bestuur en evenwichtige inzet van middeln. De ofgelopen jaoren is der in sommige regio’s hiel veule inves

teerd en in aandern hiel weinig. BBB pleit derveur um dit beleid te veraandern zodat elke regio weer telt. 

Daorbij hef de overheid oge veur langjaorige samenwaarking, agenda’s tussen Riek en regio en nemp zij 

belemmeringen in greinsregio’s weg.

Wij leeft in een rechtstaat mit een constitutionele monarchie en parlementaire democratie. De beschaarming 

van grondrechten stiet an de basis van oenze samenleving en vormt de basis veur de rechtsorde. BBB wil 

meer andacht veur het borgen van dizze grondrechten en het functioneren van de rechtsorde. BBB wil 

meer respect veur de scheiding van de wetgevende, uutvoerende en de rechtsprekende macht. Het goed 

functioneren van de Eerste Kamer en de Tweede Kamer is een veurwaarde veur een goed functionerende 

overheid en een betrouwbare uutvoering van de rechtsorde. BBB wil de verbiending tussen burgers en 

parlement verbetern en de controlerende rolle van de Tweede Kamer en de Eerste Kamer verstaarken.

BBB kös iendudig veur de samenleving. Nederlaand bestiet niet enkelt uut individuen en de staat, maor 

ook uut gemienschappen en een levendig middenveld.

Betrouwbare overheid
De overheid is er veur de burgers  
en niet aandersumme

